
ನಾನು ನಿಮ್ಮಿಂದ ಆಣೆ ಮಾಡಿಸಿದ್ದು ನಿಮ್ಮ ಮೇಲೆ ಅಪವಾದ
ಹೊರಿಸುವುದಕ್ಕಲ್ಲ. ಬದಲಿಗೆ, ಸರ್ವಶಕ್ತನಾದ ಅಲ್ಲಾಹು

ದೇವದೂತರ ಸಮ್ಮುಖದಲ್ಲಿ ನಿಮ್ಮ ಬಗ್ಗೆ ಹೇಳಿ
ಹೆಮ್ಮೆಪಡುತ್ತಿದ್ದಾನೆಂದು ಜಿಬ್ರೀಲ್ ಬಂದು ನನಗೆ ತಿಳಿಸಿದರು

ಅಬೂ ಸಈದ್ ಖುದ್ರಿ (ಅಲ್ಲಾಹು ಅವರ ಬಗ್ಗೆ ಸಂಪ್ರೀತನಾಗಲಿ) ರಿಂದ ವರದಿ. ಅವರು ಹೇಳಿದರು:
ಮಸೀದಿಯಲ್ಲಿ ವೃತ್ತಾಕಾರದಲ್ಲಿ ಕುಳಿತಿರುವ ಜನರ ಬಳಿಗೆ ಹೋಗಿ ಮುಆವಿಯಾ ಕೇಳಿದರು: "ನೀವು
ಇಲ್ಲಿ ಕುಳಿತುಕೊಳ್ಳಲು ಕಾರಣವೇನು?" ಅವರು ಉತ್ತರಿಸಿದರು: "ನಾವು ಅಲ್ಲಾಹನನ್ನು ಸ್ಮರಿಸಲು

ಕುಳಿತಿದ್ದೇವೆ." ಅವರು ಕೇಳಿದರು: "ಅಲ್ಲಾಹನಾಣೆಗೂ ನೀವು ಇಲ್ಲಿ ಕುಳಿತುಕೊಳ್ಳಲು ಇದಲ್ಲದೆ
ಬೇರೇನಾದರೂ ಕಾರಣವಿದೆಯೇ?" ಅವರು ಉತ್ತರಿಸಿದರು: "ಅಲ್ಲಾಹನಾಣೆಗೂ ನಾವು ಇಲ್ಲಿ

ಕುಳಿತುಕೊಳ್ಳಲು ಇದಲ್ಲದೆ ಬೇರೆ ಕಾರಣವಿಲ್ಲ." ಅವರು ಹೇಳಿದರು: "ನಾನು ನಿಮ್ಮಿಂದ ಆಣೆ
ಮಾಡಿಸಿದ್ದು ನಿಮ್ಮ ಮೇಲೆ ಅಪವಾದ ಹೊರಿಸುವುದಕ್ಕಲ್ಲ. ನನಗಿಂತ ಕಡಿಮೆ ಹದೀಸ್ ವರದಿ

ಮಾಡದವರಲ್ಲಿ ಯಾರೂ ಕೂಡ ಅಲ್ಲಾಹನ ಸಂದೇಶವಾಹಕರ (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು
ಶಾಂತಿಯಿರಲಿ) ಬಳಿ ನನಗಿರುವಷ್ಟು ಸ್ಥಾನಮಾನವನ್ನು ಹೊಂದಿಲ್ಲ. ಒಮ್ಮೆ ಅಲ್ಲಾಹನ

ಸಂದೇಶವಾಹಕರು (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ವೃತ್ತಾಕಾರದಲ್ಲಿ ಕುಳಿತಿರುವ
ಅವರ ಸಹಚರರ ಬಳಿಗೆ ಹೋಗಿ ಕೇಳಿದರು: "ನೀವು ಇಲ್ಲಿ ಕುಳಿತುಕೊಳ್ಳಲು ಕಾರಣವೇನು?" ಅವರು

ಉತ್ತರಿಸಿದರು: "ನಾವು ಅಲ್ಲಾಹನನ್ನು ಸ್ಮರಿಸಲು ಮತ್ತು ಅವನು ನಮಗೆ ಸನ್ಮಾರ್ಗ
ತೋರಿಸಿದ್ದಕ್ಕಾಗಿ ಹಾಗೂ ನಮಗೆ ಉಪಕಾರ ಮಾಡಿದ್ದಕ್ಕಾಗಿ ಅವನನ್ನು ಸ್ತುತಿಸಲು

ಕುಳಿತಿದ್ದೇವೆ." ಅವರು ಕೇಳಿದರು: "ಅಲ್ಲಾಹನಾಣೆಗೂ ನೀವು ಇಲ್ಲಿ ಕುಳಿತುಕೊಳ್ಳಲು ಇದಲ್ಲದೆ
ಬೇರೇನಾದರೂ ಕಾರಣವಿದೆಯೇ?" ಅವರು ಉತ್ತರಿಸಿದರು: "ಅಲ್ಲಾಹನಾಣೆಗೂ ನಾವು ಇಲ್ಲಿ

ಕುಳಿತುಕೊಳ್ಳಲು ಇದಲ್ಲದೆ ಬೇರೆ ಕಾರಣವಿಲ್ಲ." ಅವರು ಹೇಳಿದರು: "ನಾನು ನಿಮ್ಮಿಂದ ಆಣೆ
ಮಾಡಿಸಿದ್ದು ನಿಮ್ಮ ಮೇಲೆ ಅಪವಾದ ಹೊರಿಸುವುದಕ್ಕಲ್ಲ. ಬದಲಿಗೆ, ಸರ್ವಶಕ್ತನಾದ ಅಲ್ಲಾಹು

ದೇವದೂತರ ಸಮ್ಮುಖದಲ್ಲಿ ನಿಮ್ಮ ಬಗ್ಗೆ ಹೇಳಿ ಹೆಮ್ಮೆಪಡುತ್ತಿದ್ದಾನೆಂದು ಜಿಬ್ರೀಲ್ ಬಂದು
ನನಗೆ ತಿಳಿಸಿದರು."

[صحيح] [رواه مسلم]

ಒಮ್ಮೆ ಮುಆವಿಯಾ ಬಿನ್ ಅಬೂ ಸುಫ್ಯಾನ್ (ಅಲ್ಲಾಹು ಅವರಿಬ್ಬರ ಬಗ್ಗೆ ಸಂಪ್ರೀತನಾಗಲಿ) ಮಸೀದಿಯಲ್ಲಿ
ವೃತ್ತಾಕಾರದಲ್ಲಿ  ಕುಳಿತಿರುವ  ಜನರ  ಬಳಿಗೆ  ಹೋಗಿ,  ಅವರು  ಒಟ್ಟಾಗಿ  ಕುಳಿತುಕೊಳ್ಳಲು
ಕಾರಣವೇನೆಂದು  ವಿಚಾರಿಸಿದರು.  ಅವರು  ಉತ್ತರಿಸಿದರು:  "ಅಲ್ಲಾಹನನ್ನು  ಸ್ಮರಿಸಲು."  ಅಲ್ಲಾಹನನ್ನು
ಸ್ಮರಿಸುವ  ಉದ್ದೇಶದಿಂದ  ಮಾತ್ರ  ಅವರು  ಅಲ್ಲಿ  ಕುಳಿತುಕೊಂಡಿದ್ದಾರೆ  ಮತ್ತು  ಒಟ್ಟುಗೂಡಿದ್ದಾರೆ
ಎಂದು  ಖಾತ್ರಿಪಡಿಸಲು  ಮುಆವಿಯಾ  (ಅಲ್ಲಾಹು  ಅವರ  ಬಗ್ಗೆ  ಸಂಪ್ರೀತನಾಗಲಿ)  ಅವರೊಡನೆ  ಆಣೆ  ಮಾಡಲು
ವಿನಂತಿಸಿದರು. ಅವರು ಆಣೆ ಮಾಡಿದರು. ನಂತರ ಅವರು ಹೇಳಿದರು: "ನಿಮ್ಮ ಮೇಲಿನ ಅಪವಾದದಿಂದ ಅಥವಾ ನಿಮ್ಮ
ಪ್ರಾಮಾಣಿಕತೆಯಲ್ಲಿ ಸಂಶಯವಿರುವುದರಿಂದ ನಾನು ನಿಮ್ಮಿಂದ ಆಣೆ ಮಾಡಿಸಿಲ್ಲ." ನಂತರ ಅವರು ಪ್ರವಾದಿಯವರ
(ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ಬಳಿ ತನಗಿರುವ ಸ್ಥಾನಮಾನವನ್ನು ಮತ್ತು ತನಗಿಂತಲೂ
ಹೆಚ್ಚು  ಆಪ್ತರು  ಯಾರೂ  ಇಲ್ಲವೆಂಬುದನ್ನು  ತಿಳಿಸಿದರು.  ಏಕೆಂದರೆ,  ಅವರ  ಸಹೋದರಿ  ಉಮ್ಮು  ಹಬೀಬ
ಪ್ರವಾದಿಯವರ (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ಪತ್ನಿಯಾಗಿದ್ದರು. ಅದೇ ರೀತಿ ಅವರು
ದೇವವಾಣಿಯ  ಬರಹಗಾರರಲ್ಲಿ  ಒಬ್ಬರಾಗಿದ್ದರು.  ಇದರ  ಹೊರತಾಗಿಯೂ  ಅವರು  ಅತಿ  ಕಡಿಮೆ  ಹದೀಸ್  ವರದಿ

ಮಾಡಿದವರಾಗಿದ್ದರು.  ನಂತರ  ಅವರು,  ಒಂದಿನ  ಪ್ರವಾದಿಯವರು  (ಅವರ  ಮೇಲೆ  ಅಲ್ಲಾಹನ  ಕೃಪೆ  ಮತ್ತು
ಶಾಂತಿಯಿರಲಿ)  ತಮ್ಮ  ಮನೆಯಿಂದ  ಹೊರಟು  ಬಂದಾಗ  ಅವರ  ಸಹಚರರು  ಮಸೀದಿಯಲ್ಲಿ  ಅಲ್ಲಾಹನನ್ನು  ಸ್ಮರಿಸಲು
ಮತ್ತು  ಅವನು  ಅವರಿಗೆ  ಸನ್ಮಾರ್ಗ  ತೋರಿಸಿದ್ದಕ್ಕಾಗಿ  ಹಾಗೂ  ಉಪಕಾರ  ಮಾಡಿದ್ದಕ್ಕಾಗಿ  ಅವನನ್ನು
ಸ್ತುತಿಸಲು  ಕುಳಿತಿರುವುದನ್ನು  ಕಂಡರೆಂದು  ಹೇಳಿದರು.  ಮುಆವಿಯ  (ಅಲ್ಲಾಹು  ಅವರ  ಬಗ್ಗೆ
ಸಂಪ್ರೀತನಾಗಲಿ)  ತಮ್ಮ ಸಹಚರರೊಡನೆ ಮಾಡಿದಂತೆ,  ಪ್ರವಾದಿಯವರು (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು
ಶಾಂತಿಯಿರಲಿ) ಅವರ ಸಹಚರರೊಡನೆ ಕಾರಣವನ್ನು ವಿಚಾರಿಸಿದರು ಮತ್ತು ಆಣೆ ಮಾಡಲು ಕೇಳಿಕೊಂಡರು. ನಂತರ
ಪ್ರವಾದಿಯವರು (ಅವರ ಮೇಲೆ ಅಲ್ಲಾಹನ ಕೃಪೆ ಮತ್ತು ಶಾಂತಿಯಿರಲಿ) ತಾನು ಹೀಗೆ ವಿಚಾರಿಸಲು ಮತ್ತು ಆಣೆ
ಮಾಡಿಸಲು  ಕಾರಣವೇನೆಂದು  ತಿಳಿಸುತ್ತಾ  ಹೇಳಿದರು:  ಅದೇನೆಂದರೆ,  ಅವರ  ಬಳಿಗೆ  ದೇವದೂತ  ಜಿಬ್ರೀಲ್
(ಅವರ  ಮೇಲೆ  ಶಾಂತಿಯಿರಲಿ)  ಬಂದು,  ಸರ್ವಶಕ್ತನಾದ  ಅಲ್ಲಾಹು  ದೇವದೂತರ  ಸಮ್ಮುಖದಲ್ಲಿ  ನಿಮ್ಮ  ಬಗ್ಗೆ
ಹೇಳಿ  ಹೆಮ್ಮೆಪಡುತ್ತಿದ್ದಾನೆ,  ನಿಮ್ಮ  ಶ್ರೇಷ್ಠತೆಯನ್ನು  ಅವರ  ಮುಂದೆ  ಸಾರುತ್ತಿದ್ದಾನೆ,  ನಿಮ್ಮ
ಉತ್ತಮ  ಕರ್ಮವನ್ನು  ಅವರಿಗೆ  ತೋರಿಸುತ್ತಿದ್ದಾನೆ  ಮತ್ತು  ನಿಮ್ಮನ್ನು  ಅವರ  ಮುಂದೆ
ಹೊಗಳುತ್ತಿದ್ದಾನೆಂದು  ತಿಳಿಸಿದರು.

